
EQIKKAANEQ 

 

Kalaallit Nunaanni pinerluttulerinermi inatsisip aamma Kalaallit 

Nunaanni eqqartuussisarnermik inatsisip allanngortinneqarnerat 

pillugit inatsit (Malersuineq akiorniarlugu suliniutit 

patajaallisaavigineqarnerat, kinaassutsimik atornerluinerup 

pinerluutinngortinneqarnera aamma unnerluussuteqarnissamut 

piffissaliussap unitsinneqarnera il.il.) kiisalu qanilleqqusinnginneq, 

najugaqataasinnaannginneq aamma anisitsisarneq pillugit inatsisip 

allanngortinneqarnera pillugu inatsisit assigiinngitsut Kalaallit 

Nunaannut atuutilersinneqarnissaa pillugu peqqussut  

 

 

Kalaallit Nunaanni qallunaat akisussaaffigalugit suliassaqarfiisa 

ineriartortinneqarnissaat pillugit naalakkersuisut Namminersorlutillu 

Oqartussat suliaqarneranut ilaatillugu inatsisissatut siunnersuut 

suliarineqarpoq aamma malersuineq akiorniarlugu suliniutit 

patajaallisaavigineqarnissaat, kinaassutsimik atornerluinerup 

pinerluutinngortinneqarnera aamma unnerluussuteqarnissamut 

piffissaliussap unitsinneqartarnerat pillugu malittarisassat 

piuminarsarneqarnerat siunertarineqarpoq. 

 

Inunnut, pinerluttulerinermi inatsit aamma eqqartuussisarnermik 

inatsit malillugit napparsimavimmi imaluunniit paaqqinniffimmi 

inissinneqarsimasunut, anisinnaatitaanermik il.il. malittarisassat 

aalajangersarneqarsinnaanerannut pisariaqartinneqartumik 

piginnaatitsissutit pilersinneqarnissaat, inatsisissatut siunnersuutip 

aammattaaq siunertaraa. 

 

Pinerluttulerinermi inatsimmi malersuineq pillugu immikkut ittumik 

aalajangersakkamik ilanngussisoqarnissaa siullertut siunnersuutigineqarpoq, 

taassumalu, naak siulingaani qanilleqqusinnginneq, 

najugaqataasinnaannginneq imaluunniit anisitsisarneq 

naalakkiutigineqarsimanngikkaluartoq, iliuuseqartup malersuisutut 

eqqartuunneqarsinnaanissaa qulakkiissavaa. 

Malersorneqarneq pillugu suliani eqqunngitsuliorfigineqartut 

eqqartuussisarnermik inatsimmi § 333 malillugu illersuisumik, soorlu 

assersuutigalugu nakuuserneq pillugu suliani pisartut peqatigisaannik, 

ivertitsivigineqarnissaat, aappaattut siunnersuutigineqarpoq. 

Malersuinermik suliani iliuuseqartup iperagaanerani anineranilu 

noqqaassuteqarneq malillugu eqqunngitsuliorfigineqartup 

kalerrinneqarnissamik pisinnaatitaanissaa, pingajuattut  

siunnersuutigineqarpoq. 

Malersuineq pillugu suliami, tassani pasineqartoq aamma meeqqap 

qaniginerpaasarippagu, meeraq imaluunniit meeqqap qaniginerpaasaa 

eqqunngitsuliorfigineqarsimappat, meeqqat 15-it inorlugit ukiullit video 

atorlugu killisiorneqartarnissaannut periarfissiinissaq, sisamaattut 

siunnersuutigineqarpoq. 

Pinerluttulerinermi inatsimmi eqqissisimanermik akornusiinerit 

nikanarsaanerillu pillugit kapitalimi aalajangersakkamik nutaamik 

ilanngussisoqarnissaa tallimaattut siunnersuutigineqarpoq, taassumalu inuup 

pisinnaatitaanani paasissutissanik, matumani cpr-normumik, atermik aamma 

assimik atuinera, ileqqorissaarneq malinnagu allaasuusaarnera imaluunniit 

atortussanik pisinnaatitaanani ingerlatitseqqinnera, tassani paasissutissat 

taamaattut ileqqorissaarneq malinnagu inuup allap tamanut saqqumineranik 

uukapaatitsiniutiginninnera, pinerluutinngortissavaa.  Kinaassutsimik 

atornerluinermut inerteqquteqarneq nalinginnaasumik atuutissasoq 

siunnersuutigineqarpoq, imaappoq atornerluineq internettip iluani avataani 

pitillugu atuutissalluni. 

Oqaaseqaatit, nalunaarutit imaluunniit assit, inatsimmi §§ 94-imik 

aamma 99-imik unioqqutitsinernut attuumassuteqartut (eqqissisimanermik 

akornusiinerit nikanarsaanerillu) kiisalu kiisalu oqaaseqaatit taakku il.il. 

tikinneqarsinnaanerisa ingerlateqqinneqarsinnaanerisalu 

akornuserneqarnissaat siunertaralugu § 95 a-tut aalajangersagassatut 

siunnersuutigineqartumut (kinaassutsimik atornerluinermut) 

attuumassuteqartut, nunguterneqartarnerat pillugit § 99 a-mi nutaamik 

aalajangersakkamik ilanngussisoqarnissaa arferngattut 

siunnersuutigineqarpoq. 

Unnerluussuteqarnissamut piffissaliussat unitsinneqartarnerat pillugu 

pinerluttulerinermi inatsimmi aalajangersakkap allanngortinneqarnissaa, 

arfineq aappattut siunnersuutigineqarpoq, taamaalilluni pinerluttulerinermi 

inatsimmi § 21, imm. 5-imi aalajangersagaq malillugu ullumikkut 

oqartussaasut allat assigalugit unnerluussisussaatitaasut politiillu 

piffissaliussap unitsinneqarnissaanut piuminartumik suleriaaseqalissammata. 

Pinerluttulerinermi inatsit aamma eqqartuussisarnermik inatsit malillugit 

eqqartuussiviit aalajangiineri malillugit inunnut napparsimavimmi 

imaluunniit paaqqinniffimmi inissinneqarsimasunut anisinnaatitaaneq il.il. 

pillugit allaffissornikkut malittarisassanik aalajangersaasinnaanermut 

piginnaatitaanerit pisariaqartinneqartut pilersinneqarnissaat siunertaralugu 

pinerluttulerinermi inatsimmi aamma eqqartuussisarnermik inatsimmi 

allannguutinik suliaqartoqarnissaa, arfineq pingajuattut 

siunnersuutigineqarpoq. 

Inatsisissatut siunnersuutip saniatigut, qanilleqqusinnginneq, 

najugaqataasinnaannginneq aamma anisitsisarneq pillugit inatsisip 

Kalaallit Nunaanni atuutilersinneqarnissaa pillugu peqqussutip 

nutarterneqarnissaa Inatsiseqarnermut ministereqarfiup 

aallarnerniarpaa. 

Nutarterinermut ilaatillugu, ilaatigut qanilleqqusinnginneq, 

najugaqataasinnaannginneq aamma anisitsisarneq pillugu 

politidirektør-ip aalajangiinerata 

naammagittaalliuutigineqarnissaannut piffissaliussap sapaatit 

akunnerinik sisamanik sivisussuseqartup ilanngunneqarnissaa 

ilaatigut aallarnerniarneqarpoq.  Ingammik qanilleqqusinnginneq 

pillugu unioqqutitsinerit pillugit suliat sivisoorujussuarmik 

suliarineqartarnerat aamma taamaammat eqqugaasut suli 

annertunerusumik artukkerneqartarnerat akerlilerniarlugu 

allannguummi siunertarineqarpoq. 

Tamatuma saniatigut qanilleqqusinnginneq pillugu 

utaqqiisaagallartumik aalajangiinerup (erngerluni 

qanilleqqusinnginnermik taaneqartartup) 

nalunaarutigineqarsinnaaneranut periarfissap ilanngunneqarnissaa 

aallarnerniarneqarpoq, politidirektør-imit inaarutaasumik 

qanilleqqusinnginneq imaluunniit najugaqataasinnaannginneq pillugu 

aalajangiinerata tungaanut, taassuma utaqqiisaagallartumik 

eqqunngitsuliorfigineqartoq illersussavaa aamma immaqa taassuma 

inoqutigiit ilaaffigisai illersussallugit.  Erngerluni 

qanilleqqusinnginnermi inerteqqutit qanilleqqusinnginnertut 

suussuseqartut aamma taamatut inatsisitigut kinguneqartinneqartut 

ilaatinneqarput.  Erngerluni qanilleqqusinnginneq pillugu 

nalunaarutiginninneq pillugu politidirektør-ip aalajangiinera pillugu 

naammagittaalliuuteqarneq aamma naammagittaalliuuteqarnissamut 

piffissaliussami qulaani taaneqartumi ilaatinneqassammat 

maluginiarneqassaaq. 

Inatsisit allanngortinneqarneri aamma peqqussut ulloq 1. Juli 2025 

atuutilissasut siunnersuutigineqarpoq. 

 

 

 

 

 

 

 


